
Foru Aldundiak "Ekin Araban" izeneko laguntzak 
jarri ditu abian enpresa berriak sortu eta 
sendotzeko, milioi bat eurorekin 
 
Vitoria-Gasteiz, 2025eko abenduaren 2a.  Foru Gobernuaren Kontseiluak "Ekin Araban" laguntzen 

deialdia onartu du gaur 2026ko ekitaldirako, Arabako Lurralde Historikoan enpresa berriak sortu eta 

finkatzeko. 

 

Ekonomiaren Garapen eta Jasangarritasun Sailak bultzatutako deialdiak 1.000.000 euroko hasierako 

zuzkidura du, eta laguntzek bi modalitate dituzte, enpresa-proiektuaren fasearen arabera: 

 

Enpresa berriak sortzea: Sektore berritzaile edo berritzaileetan enpresa-unitate berriak martxan jartzen 

dituzten pertsona fisiko edo juridiko ekintzaileei laguntzea. Arabako ekoizpen-sarea modernizatzen, 

dibertsifikatzen eta lehiakorrak hobetzen lagunduko duten proiektuak lehenetsiko dira. 

 

Enpresa-sendotzea eta -hedapena: Araban funtzionamenduan jarduera-zentroa duten eta sortze-fasean 

azken lau urteetako deialdiren batean Araban ekiteko programaren laguntzak jaso dituzten enpresei 

zuzendua. Bereziki mikroenpresei ematen zaie laguntza; izan ere, txikiak direnez, zailtasun handiagoak 

dituzte Sailaren beraren berrikuntza, digitalizazioa eta nazioartekotzea sustatzeko beste laguntza-ildo 

batzuk eskuratzeko. 

 

Foru Aldundiaren helburua ekintzaileen aldeko ingurune ekonomiko eta soziala bultzatzea da, ideia 

sortzen denetik eta proiektua abian jartzen denetik enpresa hazten, sendotzen eta nazioartekotzen den 

faseetara arte. Horrela, kalitatezko enplegua sortzen, aberastasuna sortzen eta lurraldean gizarte-

kohesioa lortzen laguntzen da. 

Foru Gobernuak Gebaratarren Dorretxean espazio 
turistiko eta kultural berria sortzeko proiektua 
onartu du 

Foru Gobernuak Barrundiako udalerrian dagoen Gebaratarren Dorretxean gune turistiko eta kultural 

berria garatzeko lanen proiektua onartu du gaur. Jarduera hau Berreskuratze, Eraldaketa eta 

Erresilientzia Plana-Xacobeo Turismo Plan Nazionalean sartuta dago, Europar Batasunak – Next 

Generation EU – finantzatuta. 

Proiektua idazteko eta obrak gauzatzeko kontratua Teusa Técnicas de Restauración S.A. enpresari 

esleitu zitzaion, Foru Gobernuaren 527/2025 Akordioaren bidez, irailaren 9an. Epea amaitu eta 

dokumentazioa entregatu ondoren, onartutako proiektuak 783.000 euroko aurrekontua (BEZa barne) 

du. 

Proiektuak honako hauek jasotzen ditu: 

• Exekuzio-proiektua. 

• Eraikuntza eta eraispen hondakinen kudeaketa azterlana. 

• Segurtasun eta osasun azterlana. 

• Kalitate-kontrolerako plana. 

Memorian aurreikusten dira aztarna arkeologikoak sendotzeko jarduketak eta Gebaratarren Dorrea eta 

jauregiaren aztarnak eszena-espazio gisa egokitzeko lanak, baita instalazioak eta hornidurak jartzeko 

beharrezko esku-hartze guztiak ere. 

Eragin turistiko eta kulturala 

Guevara Dorretxearen birgaitzeak aukera emango du gune hau Arabako erreferentziazko espazio 

turistiko eta kultural bihurtzeko, Done Jakue Bidearekin lotuta. Jarduera honen bidez, Arabako Foru 

Aldundiak espazio turistiko eta kultural berriak sortzea bultzatu nahi du, ondare historiko-

arkitektonikoa berreskuratzea sustatu eta Arabako Lautadarentzat garapen ekonomiko, sozial eta 

turistikorako aukera berriak sortzea. 

 

Obrak abenduan hasiko dira eta 2026ko maiatzera edo ekainera arte luzatuko dira 

Arabako Foru Aldundiak 332.000 eurorekin bultzatu 

ditu tokiko eta eskualdeko euskarazko hedabideak 

 
 
Foru Gobernuaren Kontseiluak Arabako Lurralde Historikoan eta Trebiñuko Enklabean euskarazko 

tokiko edo eskualdeko komunikazio-proiektuak sendotu, garatu eta normalizatzeko 2025eko 

ekitaldirako dirulaguntzen deialdiaren ebazpena onartu du. 

 

Deialdia Berdintasun, Euskara eta Gobernantza Sailak kudeatzen du, 322.504 euroko zuzkidura du eta 

eskaera egin duten bi hedabideei emango zaie. Arabako Alea Komunikazio Taldea S.L. k 168.552,06 

euro jasoko ditu eta Aiaraldea Koop. Elkartea 153.951,94. 

 

Bi kasuetan, euskara hutsezko komunikazio-proiektuak dira, toki- eta eskualde-mailan errotuak, 

hizkuntza horretako informazio-eskaintza indartzen eta arabarren eguneroko bizitzan euskara 

normalizatzen laguntzen dutenak. 

 

Dirulaguntzaren % 70 justifikatu beharreko aurrerakin gisa ordainduko da, ebazpena ematen den 

egunetik aurrera, eta gainerako % 30a gastu guztiak justifikatu ondoren ordainduko da. Gastu horien 

epea 2025eko abenduaren 15ean amaituko da. Gastu horien ordainketaren egiaztapena 2026ko otsailaren 

15a baino lehen aurkeztu beharko da. 

 

Ebazpen horren bidez, Arabako Foru Aldundiak berretsi egiten du euskara sustatzeko, tokiko hedabideen 

ekosistema indartzeko eta Lurralde Historikoaren gizarte- eta lurralde-kohesioari laguntzen dioten 

komunikazio-proiektuak sendotzeko konpromisoa. 

Foru Gobernuaren Kontseiluak Araban Baso-suteak 
Prebenitzeko Planaren kontratazioa onartu du 
 
Foru Gobernuaren Kontseiluak Arabako Lurralde Historikoko Basoetako Suteen Prebentziorako Plan 

Orokorra eta Zonako Planak idazteko Zerbitzua kontratatzea onartu du gaur. Funtsezko ekimena da 

gure mendien babesa indartzeko eta datozen urteetan suteen arriskua murrizteko. 

 

Nekazaritza Sailak prozedura irekiaren bidez lizitatuko duen kontratuak 230.000 euroko aurrekontua 

du gehienez (BEZa barne), eta bi urteko iraupena. Proiektua Eskualde Garapeneko Europako Funtsak 

(EGEF) finantzatzen du % 40an, Euskadiko EGEF 2021-2027 Programaren esparruan. 

 

Plan horri esker, baso-suteak prebenitzeko, zaintzeko eta itzaltzeko tresna estrategiko bat izango da, 

lurralde osoan koordinazioa eta homogeneotasuna bermatuz ". Plan Orokorra eta Zonako Planak 

izango dira 2027-2036 hamarkadan urteko jarduerak planifikatzeko oinarria. 

 

Jarduera-eremuak Arabako Lurralde Historiko osoa hartzen du, 3.036 km² dituena, eta horietatik % 62 

baino gehiago baso-azalera da. Baso-suteak arriskutsuak dira biztanleentzat, ondasunentzat eta natura-

ingurunearentzat, eta biodibertsitateari, ondareari eta landa-ekonomiari eragiten diete. 

 

Kontratuaren helburuen artean, hauek nabarmentzen dira: 

 

• Baso-sute handien potentzialtasuna murriztea (GIF). 

• Prebentzio-, zaintza- eta itzalketa-sistemak hobetzea. 

• Suaren erabilerari eta arrisku-jarduerei buruzko araudia eguneratzea. 

• Datozen hamar urteetarako eremu estrategikoak eta prebentzio-jarduerak zehaztea. 

 

Lizitazioan irizpide teknikoak eta sozialak sartuko dira, hala nola baliabide espezializatuak atxikitzea, 

baso-suteak kudeatzen eta itzaltzen esperientzia izatea, eta berdintasunaren eta lan-jazarpenaren 

prebentzioaren arloko baldintza bereziak betetzea. 

Foru Aldundiak adinekoentzako laguntza sarea 
indartu du landa eremuan, eguneko zentroko bost 
plaza gehituz eta egoitzako 32 plaza berrituz 
 
Lurraldean itundu diren eguneko zentroko lehen plazak, Pobesen, Langraiz 
Okako eta Gaubeako adinekoentzat dira, orain arte egunero joaten baitziren 
Gasteizera 
 
Arabako Foru Aldundiak mendekotasuna duten adinekoentzako laguntza sarea indartu du, lurraldeko 

landa eremuan eguneko zentroko lehen plazak itundu baititu. Zehazki, 5 plaza dira Pobes eguneko 

zentroan, izen bereko herrian, Erriberagoitian. Era berean, 32 egoitza plazaren ituna berritu du lurraldeko 

hainbat zentrotan, baita landa eremuan ere. 

 

Gizarte Ongizaterako Foru Erakundearen (GOFE) Administrazio Kontseiluak onetsi du eguneko 

zentroko plazak lehendabizikoz ituntzea Vitoria-Gasteizko eremutik kanpo, Arabako landa eremuan 

jarduteko baimena duen zentro pribatu bakarrean.  

 

Bost plazak Langraiz Oka eta Gaubea inguruko adinekoek beteko dituzte, beren inguruan jarrai 

dezaten eta joan-etorri luzeak saihesteko; izan ere, egun, Gasteizko eguneko zentroetara joaten dira 

egunero. Itun honen aurrekontua 100.000 eurokoa da datorren urterako. 

 

Eguneko zentroak mendekotasuna duten adinekoentzako zerbitzu bat da, eguneroko bizitzako 

jarduerak egiteko muga fisiko eta/edo psikiko handiak dituztelako beren ohiko ingurunean premiak ase 

ezin dituzten adinekoei zuzendua.  Zerbitzu honek banakako arreta integrala eskaintzen die adinekoei, 

haien autonomia pertsonalari euste eta haien ohiko zaintzaileei laguntza emate aldera. 

 

Arabako Mendialdeko, Gorbeialdeko eta Aiaraldeko egoitzak 

GOFEren Administrazio Kontseiluak onetsi du, halaber, mendekotasuna duten adinekoentzako 32 

egoitza plaza ituntzea Arabako landa eremuan, beste urtebetez luzatzeko aukerarekin. Plaza horiek 

dagoeneko itunduta daude zentro berberetan: GSR Bernedo egoitza (18 plaza), izen bereko udalerrian; 

Purísima Concepción egoitza (8 plaza), Zuian, eta Alday egoitza (6 plaza), Aiaran. Hitzarmen horren 

prezioa, datorren urterako, 1.212.0000 eurokoa da. 

 


